
САЛЫҚТАРДЫ ТӨЛЕУДЕН ЖАЛТАРУШЫ ТҰЛҒАНЫҢ 
ДЕМОГРАФИЯЛЫҚ, ӘЛЕУМЕТТІК ЖАҒДАЙЫ

Қаржасова Гүлдана Батырбайқызы, 
Қазақ гуманитарлық заң университеті қылмыстық, қылмыстық-
атқару құқығы және криминология кафедрасының PhD докторанты

Қылмыс жасаушы тұлғаның сипаты 
криминология ғылымындағы алдыңғы қатар-
дағы, өте күрделi мәселелердiң бiрi болып 
табылады. Қылмыс жасаушының, заң бұзушы 
азаматтардың жеке басын танып-білудегі 
психологиялық және әлеуметтік талдау 
төмендегiдей шешiм шығаруға мүмкiндiк бередi: 
қылмыскер дегенiмiз асқынған алақызумен және 
тiптi өзiне-өзi сенбейтiн керi тартпа күдiкшiлдiк 
iс-әрекеттерiмен қоғамдық орта мен адамдық 
қасиеттерден алшақтаған жеке тұлға [1, 80 б.]. 
Бiз қылмыс жасаған адамның тұлғасын анықтау 
барысында профессор Е. Қайыржановтың 
«личность преступника» деген терминдi қазақ 
тiлiнде «қылмыскер тұлғасы» деу дұрыс деген 
көзқарасын бөлiсе отырып, өз зерттеуімізде 
салықты төлеуден жалтару қылмыстарын 
жасаған тұлғалар сипаттамасының кейбір 
аспектілерін қарастырамыз [2].

Көптеген қылмыстардың алдын-алу, 
яғни барлық қылмыс жасаушылардың жеке 
тұлғасына бағытталса, адамның жеке басы 
осы қылмыстардың жасалу себептерiне ықпал 
етiп, барлық қылмыстық қылықтар тетігінің 
негiзгi, басты және маңызды буыны болып 
табылады. Аталғандай қылықтарды пайда ететін 
ерекшелiктер алдын-алу шараларының тiкелей 

обьектiсi болуы қажет [3, 79 б.]
Адам баласы өмірге келген сәттен бастап 

қылмыскер болып тумайтыны белгілі. Жеке 
тұлғаның өмiр жолындағы жағдайларға, 
әлеуметтiк, экономикалық ахуалдарына, өскен 
ортасына, сол ортадағы қарым-қатынастарына, 
психологиялық немесе тағы басқа да өмiрлiк 
ерекшелiктерiне байланысты. Бұл тұста әрбiр 
қылмыс жасаушының жеке басын зерттегенде 
әуелi сол адамның жеке басының адамгершiлiк, 
демографиялық, психологиялық және сол 
сияқты тағы басқа да ерекшелiктерiне назар 
аудару қажет.

Салықты төлеуден жалтару қылмыстарын 
жасағаны үшiн сотталған адамдарды сипаттай 
отырып, бiз көпшiлiкке айқын құрылымдарды 
бетке ұстаймыз. Олар үш тұрғыдан бағалайтын 
сипаттамалар: әлеуметтiк-демографиялық, 
әлеуметтiк-психологиялық және әлеуметтiк-
құқықтық.

Сонымен бiздiң зерттеуiмiз осы салықты 
төлеуден жалтаруды жасағандардың жеке 
тұлғаларын танып-бiлуге бағытталып отыр. 

Соттық статистиканың анықтамаларын 
ескере отырып, жүргiзген зерттеуiмiздегi 
салықты төлеуден жалтару қылмыстарын 
жасаған адамдардың жасы туралы мәлiметтер:

1-кесте
ҚР ҚК 221 және 222-баптарымен сотталғандарды жасына байланысты бөлу

Зерттеудегі 1-кестеде көрсетiлгендей, қарас-
тырылып отырған қылмыстарды 25-ке дейiнгi 
жастағылар (10%) онша көп жасамаған. Басқаша 
айтқанда, аталған қылмыстарды көбiнесе 25-
тен асқан жастағы адамдар жасаған (90%), 
олардың iшiнде ең көбi жастары 30-40-қа 
дейiнгiлер (37%), екiншi орында 25-30-қа дейiнгi 
жастағылар (32%), үшiншi орында 50-ге дейінгі 
және 50-ден асқан жастағылар (21%), ең соңында 
16-18 жастағылар (0%). Зерттеу жұмыстарының 
нәтижесi негiзiнде, салықты төлеуден жалтару 
қылмыстары 25-50-ден жоғары жастағылар 
арасындағы мәселеге айналып отыр деп 
тұжырымдауға болады.

Жан-жақты жүргiзiлген криминологиялық 

зерттеу жұмыстары, статистикалық мәлiметтер, 
сотталғандарды арнайы санау материалдары 
қылмыскерлер арасында әйелдерге қарағанда ер 
адамдар едәуiр көп екендiгiн (80%) дәлелдейдi 
[4].

Зерттеу аясында аталмыш қылмыстарға 
байланысты қылмыстық iстердi оқып зерттеу 
барысында байқағанымыз – қылмыстарды 
ер адамдар жасаған. Осы қылмыс үшiн 
сотталғандардың 80,2% ер адамдар құраса, 
19,8% әйелдер құрайды. Егер барлық сотталған 
ер адамдар мен әйелдердiң әрқайсысын 100% 
деп алсақ, олардың әрқайсысының жастарын 
топтап бөлу төмендегi 2-кестеде берiлген: 

2-кесте 
Сотталғандарды жынысына, жасына байланысты бөлу

(пайыздық көрсеткiшпен)

2-кестеде келтiрiлген мәлiметтердi тал-
дау барысында, салық төлеуден жалтару 
қылмыстарын жасаған ер адамдардың саны 
19-дан 25 жасқа дейiн кеміп, 26 мен 30 жас 
аралығында көбейген, ал сонан соң 31-40-
қа дейiн одан да жоғары күрт көбейетiндiгiн, 
келесi 41 мен 50 жас аралығында азайғанын 
байқауға болады. Сондай-ақ, қарастырылып 
отырған қылмысты жасауда әйелдер 19-25 жас 

аралығында еркектерге қарағанда көп болып, 
26-30, 31-40 жастар аралығында үлес салмағы 
төмендей келiп, ересек жастарда қылмысқа 
бармайтындығын көруге болады.

Егер әрбiр жас тобындағы адамдардың санын 
шартты түрде 100% деп алсақ, онда еркектер мен 
әйелдердiң үлестiк салмағы 3-кестеде былайша 
көрiнедi:

3-кесте
Әр жас санаттарындағы ер адамдардың әйелдерге қатынастылығы

1, 2 және 3-кестелерде келтiрiлген көрсет-
кiштердi салыстыру барысында мына жағдайды 
байқауға болады: жастың ұлғаюына байланысты 
әйелдердiң абсолюттiк саны көбейген сайын 
олардың бұл топтардағы үлестiк салмағы 

азаяды, сонымен қатар еркектерде жас ұлғайған 
сайын қылмыс жасағандардың абсолюттiк 
саны да, үлестiк салмағы да өсiп отыр. Бұл 
жағдайды келесідей түсiндiруге болады, яғни 
зерттеу жұмыстарының мәлiметтерi бойынша 

31-40 жастағылар арасындағы әйелдердiң үлес 
салмағы азая түсіп, 41-50 жастағылар тобында 
қылмыскер әйелдер кездеспеген, сондай-ақ, 
жастары 31-40-тан жоғары топтағы еркектердiң 
саны 19-25 жастағыларға қарағанда 2,5 есе 
көбейіп отыр.

Бiздiң саралауымызша, адамдардың бел-
гiлi  бiр тобының әлеуметтiк сипаттамасын 
анықтағанда, олардың бiлiм деңгейiне де көңiл 
аудару керек. Зерттеу көрсетіп отырғандай, 

салық төлеуден жалтарып сотталғандардың 
бiлiм деңгейi қылмыс жасаған мезеттерiнде 
келесідей, яғни толық емес орта бiлiмi 8-9 сынып 
0,2%; орта бiлiм (мектеп, гимназия) 2,4%; орта-
техникалық (техникум, лицей) 6%; толық емес 
жоғары бiлiмi барлар 8%; жоғары бiлiмдiлер 
83,4%, зерттеуде бастауыш бiлiмi барлар (1-4 
сынып), орташа мамандығы барлар, ешқандай 
бiлiмi жоқтар кездескен жоқ.

4-кесте
Түрлi жастағы сотталғандарды бiлiм деңгейi бойынша бөлу

Салық төлеуден жалтарудың 82 пайызында 
бастамашы мекеменің басшысы, басқаша 
айтқанда, иесі болып табылады. Осы жағдайда 
мекеме басшысы бухгалтерін шаруашылық-
қаржылық операцияларды жүргізгені туралы 
хабардар етпейді. Бухгалтер еңбек шарты немесе 
қоса атқарушылық негізінде жұмыс істейді, ол 
мекеменің табысын бөлісуде қатыспайды, соған 
байланысты салық салу объектісін жасыруға аз 
қызығушылық білдіреді.

Кез келген адамның, сонымен қатар, 
қылмыскердiң де әлеуметтiк бейнесi елеулi 
деңгейде оның жанұялық жағдайымен 
анықталады. Жанұя мәселесi – қазiргi таңда 
ең көкейкестi әлеуметтiк мәселе. Адамның 
қоғамға деген дұрыс көзқарасы, ең алдымен, 
жанұяда қалыптасады. Жүргiзген зерттеу 
жұмыстарымыздың нәтижесi негiзiнде, аталмыз 
қылмыстарды жасағаны үшiн сотталғандардың 
жанұялық жағдайын келесідей сипаттауға 
болады: үйленгендер (тұрмыстағылар) - 14,67%, 
бойдақтар (тұрмыс құрмағандар) - 73,22%, 
ажырасқандар мен жесiрлер әрқайсысы - 12,11% 
құрайды. Сотталғандардың жанұялық жағдайын 
талдау барысында 30 жасқа дейiнгiлердiң 87,5% 
қылмыс жасаған мезетте некеге тіркелмегені 
немесе бiреумен бiрге тұрмағаны анықталды.

Бiздiң көзқарасымызша, ерекше көңіл 
аударатын мәселе – бас бостандығынан 
айырылған адамдардың қандай отбасында 
тәрбиеленiп өскендiгi. Сұралғандардың 85,6% 
әке-шешесi бар толық жанұяда тәрбиеленген. 
Алаңдатарлық жағдай – сотталғандардың 
көбісі (14,4%) толық емес жанұяда өсiп 
тәрбиеленген, соның iшiнде 65,6% - жанұяда 
әкесiз. Әрине, бұның өзi жеке тұлға болып 
қалыптасу кезеңiнде керi әсерiн тигiзедi. 
Мәселен, жанұяда жалғыз болып, баланы 
тәрбиелеу қиындыққа түседi. Жалғыз басты 
аналарға өмiрдiң қиыншылықтарына қарсы 
тұру өте қиын. Олардың көбi жанұясын асырау 
мақсатында күн демей, түн демей жұмыс iстейдi, 
ал бос уақыттарын үй шаруасымен айналысуға 
арнайды. Соның салдарынан балалары өздерiмен 
өздерi, бақылаусыз қалып отырады. Осының 
нәтижесiнде олар көшедегi жат қылықтардың 
құрбаны болады. Артынан басқа балаларды да 
өздерiнiң қатарына тарта бастайды. Сондықтан 
қазiргi күнi жанұя мәселесi алдымызда тұрған 
көкейтестi әлеуметтiк мәселелердiң бiрi болып 
саналады. Мәселен, адамның жеке тұлға болып 
қалыптасуына да осы жанұяның ықпалы бар. 
Дегенмен, толық жанұяларда да бәрi қарық 
болып жатыр деп ұйғарым жасауға болмайды.

Қылмыскердiң жеке тұлғалық ең маңызы бар 
құрылымдық элементi - әлеуметтiк-құқықтық 
сипаттамасын қарастырғанымызда, қылмыстық-
құқықтық белгiлерiне баса назар аударуды 
қажет етедi. Яғни, жасалған қылмыстың түрi, 
оның мақсаты және ниетi, қылмыскердiң жалпы 
және арнайы рецидивтiк рөлi, тағайындалған 

жазаның түрi және мөлшерi т. б. Зерттеу 
жүргізу барысында анықталғандай, әрбiр 
бесiншi қылмыс топтасып жасалынған. Жалпы 
қылмыстың 61,11%-ын жалғыз адам, 27,78%-ын 
екi адамнан тұратын топтар, 11,11%-ын үш және 
одан да көп адамдардан тұратын қылмыстық 
топтар жасаған.

5-кесте
Әртүрлi жастағы сотталғандарды сотталғандығына байланысты бөлу

Қорыта келе, келтiрiлген мәлiметтердi 
талдау негiзiнде салықты төлеуден жалтару 
қылмыстарын жасағаны үшiн сотталған 
адамдардың криминологиялық сипаттамасын 
былай суреттеуге болады: негiзiнде бұлар басқа 
заңды орындайтын тұлғаларға қарағанда, 25-50 
аралығындағы ер, әйел адамдар, оның ішінде: 
ерлер – көбінесе басшылар, әйелдер – көбінесе 

бухгалтерлік қызметті жүзеге асырушылар 
мен есеп жасаушылар, басшыларымен 
уағдаластықта болушылар, бiлiм деңгейi жоғары 
және жоғары оқу орынынан кейінгі білімі 
барлар, қылмыс жасаған мезетте тiркелген 
некеде немесе бiреумен бiрге тұрмаған басым 
көпшiлiгi қалалық аудандар тұрғындары, бұрын 
сотталмағандар болып табылады.

